
Ballade vom Sinngrund,öder sou ehnlich. 
 
"Z E U S", rüffd de Odin. "Schüe diich zu sijenn. 
Komm, mach diich rei unn blei nijed dauss schdijenn. 
De Amun, de Jubidder, de Baal unn de Mannidu, 
sänn all schue dou,eijdz feahldsd nur nouch du!" 
De Hohe Rat von de Gödder hoadd wieder emoal gedoochd. 
Weil, in Gödderkreise dou wuadd bekloochd. 
Die Schöpfung wör jo gaanz in de Reih. 
Es müässd öwer emoal e Symbol, e däütlich Zäche bei. 
Freechd äner: "Dengd ihr dou on e Symbol für all dos Elend unn Chaos dou ouff de Aarde?" 
"Naa," seijchd en annen, "iich dengg dou meeh on e Zäche für alles labens-unn 
liebenswaarde!" 
Dou sinnierd de Zeus: "Ihr süchd also Sinn unn Grund in all dem dou unne!?" 
"De Sinngrund muass har," jubelt de Odin, "mir huanns gefunne!" 
Unn dann löässe se gewaldiche Gledscher dröügg, mid Kroffd mid enorme. 
Die wu Schbessardhüchel un Dööler forme. 
Unn ouff de annen Seidde, dou exblodierd die Arrde. 
Vulkane schläüdern glüend,flüssiche Gewaald. 
Draus wüädd die Rhön, Barche aus Basaald. 
Unn dou on de Neahd, sou als wör nijess droo. 
Dou schlengeld sich die Sinn, es Dingg drünoo. 
Weidder unne duadse dann in Mää neiflisse. 
Von de Seidde duadd siich die Sool ergisse. 
De Mää meijchd on daare Schdell a nouch en Knick. 
Ihr Läüd,iich sooch äüch, dos woor von danne Gödder en Trick. 
Die huann dou,doos wadd ihr schbeader nouch sijenn. 
Dos Laand middem ganz besondere Zäche vesijenn. 
  
Derweil,die Herrn Gödder genehmiche siich ouff ijenn Erfolch e boor. 
Dou schdonn des Odins Sueh, de Thor,on seim Amboss. 
Dos Eise wuer bearwed, es glühd, es woar groass unn hoadd. 
Drömm hodder aach feijsd draufgeschwoadd. 
Unn eijdzed bassierd, wos souem Schmied üwerhaubd nijd gefelld. 
Aar held e weng schief, unnes Eise brelld. 
Aar hoadds vüür Schmarze un Zuann a gleich gaanz weid fuaddgeschmeijsse. 
Doos zackt fungeschbrüend durch die Lufd,hoadd krachend die Wolge verreijsse. 
Es landd dann im Sinngrund un mir hadde wos däüer. 
E muads Drumm Eise, öwer für allem es Fäüer. 
  
  



"ODIN" rüffd de Zeus, "es geahd uns on Krooche. 
Gugg dou unne in Galiläa, dou zihd seid Dooche. 
Enn Moo midd seinere schwangere Fraa 
Richdung Betlehem, unn ich seh ganz genaa. 
Wos doudebei rauskömmd, bescherd in e boor Joor. 
Uns Gödder e Menge bgroue Hoor. 
Öwer egal, dos midd damm Betlehem, dos hoadd mein Seeche. 
Uns Gödder duadd jo eij ball kääner meh freeche!" 
  
Raachd sallder hoo, daar alde Gnawe. 
Weil, schnell vebrädd siich daar chrisdliche Glaawe. 
Unn jeder brengd e weng devoo, öbb hellenische Händler öder römische Legionär. 
De Golfschdrom drüauffe, üwersch adlandische Meer. 
Noch Bridannien. Unn dou erfassder junge Idealisde. 
Un die beschlisse, miir gijenn eijdz ouffs Fesdland, unn mache die Frangge zu Chrisde. 
  
Derweil ouffem Kondinend,meijddedinn unse Dool. 
Woann die Völker ouff Wanderschafd ohne Zool. 
Helvetier, Marko-unn Allemanne. 
Kohme unn säss aach wieder von danne. 
Frannge von de Mosel woanns, die huann sich gedochd. 
Dou bleiwe mer. Unn huann sich im Sinngrund sesshafd gemochd. 
Kilian, Kolonat unn Totnan huann missjonijed bei uns im Laand. 
Unn sänn defüür geschdurwe, gemeucheld von Mörderhaand. 
Es woann kühne, großardiche Männer, un ijenn Eisatz is zu louwe. 
Weil sie huann sellesmoal es Fundamend für Europa ausgehouwe. 
Zwää von daare Suadde, Karl der Grosse unn sein Freund Sturmi, von Fulda de Abt. 
Sänn emoal midd ijenn Gäül de Zollbarch naufgedrabd. 
Von ouwe sijed da groass Franngekaiser dos Kräüz von Mää, Sool unn Sinn. 
Unn seijchd: "Sturmi, eijdz fang iich o zu veschdijenn. 
Dos Laand hoadd de Herrgodd mid seim äächene Zäche vesijenn!" 
  
Seit Bethlehem woann daused Joahr im Lannd. 
Die meisde Gödder im Ruheschdaand. 
Die Mönsche, ömm siich nijessmeh sou zu blooche. 
Erfinne de vierräidriche Wooche. 
Schubkann, Schneidschdumb, Sense Schbaade. 
Unn de assymetrische Bfluich, für e besseres gelinge von de Saade. 
Es endwiggeld siich die däüdsche Schbrooch zu daare Zeid. 
Unn die Mönsche bilchern schue noch Santiago de Compostele, gaanz schüe weid. 
  
  



Dou woasch en junge Sachsekaiser, von Rom aus führd er es Schdäüer. 
Renovatio Imperii seijchder, aar wolld es Reich ernäüer. 
Unn dou wöör nadürlich e däüdlich Zäche geboude. 
Im roade Foode von de Weldgeschichde z.B. en Knoude. 
Dou hunne is Rom, dou ouwe de Himmel un meijddedinn. 
Dou leijd en Grund dos meijchd en Sinn. 
Den eijdz zu endegge, unn üwerhaubd. 
Grichd daar doudemid sei bürogradische Unschuld geraubd. 
Sie huanns jo gefeierd, ball wie e Gebuurd 
Sinna,die Aa on de Sinn, als e geschriewenes Wuad. 
Vebei die Zeid von de Geschichdevezeijlerei. 
Von Geschichde, wie die Geschichde gewaasd headd könnd gesei. 
De Vezeijler hoffd, aar hoadd e wengg wos erreichd. 
Eijdz ziehder sich zuröügg unn schweichd. 
  
 (Douch nied gaanz. Es Besde kömmd zum Schluss) 
  
 Hörd ihr daar Griechslärm? Weiße Mendel flieche im Wind. Ridder eile bei. 
Sie wolle es Groob Christi von de Heide befrei. 
Frenggische Ridder sänn midd Schwerd, Pfeil unn Bouche. 
Richdung Jerusalem kräüzgezouche. 
Unn meijddedinn in dam Griechsgeschrei. 
Woor aach ääner aus em Sinngrund debei. 
Unn daar woor von daare frijemme,geheimnisvolle Weld sou fasinierd. 
Dassersche aufmergsam schdudierd. 
Un weiler näüschiered unn aufgeweggd. 
Hoadder den ganze Zauber des Orients in äänere Blumme entdeggd. 
Unn ouff sei Frooch noch daare helldunggel lila karierde Schönheld,  
hoaddem en Muselmann ergläärd. 
Hoassd du nouch nie von der Blume des Schahs der Königsblume gehöörd? 
Dou nahmse midd, die morchenländische Gnolle. 
Unn schdobbse dehämm in frenggische Scholle. 
Unsem Held sein Hämmwag woor laangg, vouler Gefoor. 
Unn wieer hämmkoom nooch viele Joor. 
Dou juwelder: "Wieder dehämm im Sinngrund,wos ein göddlich Geschenk. 
Raus midde Zwiewel. On daar Aachebliegg soll mer in dausend Joor nouch dengg!" 
Dos issem jo aach dröfflich gelunge. 
Die Schachblumme wüadd gefeied, sie wüadd besunge. 
Unn sou iss zu unse alle Frääd unn Fromme. 
Douch öbbes aus Bethlehem in Sinngrund komme. 

